საქართველოს პრეზიდენტის

ბრძანებულება №348 
1997 წლის 6 ივლისი 
ქ.თბილისი
საქართველოს ტერიტორიაზე ეროვნული ვალუტის – ლარის მიმოქცევის მდგომარეობისა და მისი, როგორც ერთადერთი საგადამხდელო საშუალების, დამკვიდრების გადაუდებელ ღონისძიებათა შესახებ
ეროვნული ვალუტა – ლარი საქართველოს ტერიტორიაზე ძირითადად დამკვიდრდა როგორც ერთადერთი საგადამხდელო საშუალება, რამაც საგრძნობლად გააუმჯობესა ფულის მიმოქცევის მდგომარეობა. ეროვნული ვალუტის სტაბილურობამ შექმნა ქვეყნის ეკონომიკის განვითარების ხელსაყრელი პირობები, ხელი შეუწყო საერთაშორისო საფინანსო ორგანიზაციებთან ურთიერთობის გაუმჯობესებას და, აქედან გამომდინარე, უცხოური ინვესტიციების მოზიდვის საქმეს.

ამავე დროს საქართველოს ზოგიერთ რაიონში ეროვნული ვალუტის მიმოქცევის საქმეში არის პრობლემები. ამ მხრივ არადამაკმაყოფილებელი მდგომარეობაა ყაზბეგის, მარნეულის, წალკის, გარდაბნის და განსაკუთრებით ახალქალაქისა და ნინოწმინდის რაიონებში, სადაც მიმოქცევაშია უცხოური ვალუტა, განსაკუთრებით რუსული რუბლი.

ცალკეულ ზემოაღნიშნულ რაიონებში ლარის ერთადერთ საგადამხდელო საშუალებად დამკვიდრების ხელისშემშლელი მიზეზები არაერთგვაროვანია, მაგრამ შექმნილი ვითარება მოწმობს, რომ რეგიონალური და ადგილობრივი ხელმძღვანელი, მაკონტროლებელი, სამართალდაცვისა და სხვა შესაბამისი სამსახურები არასაკმარისად მუშაობენ ამ მიმართულებით. ფულის რეფორმის შემდგომ პერიოდში მათ სერიოზულად არ გაუანალიზებიათ შექმნილი მდგომარეობა, არ გადაუდგამთ კონკრეტული ნაბიჯები წამოჭრილი პრობლემების გადასაჭრელად. მათი მუშაობა ამ მიმართულებით მხოლოდ ეროვნული ვალუტის გამოყენების წესების დარღვევის ერთეული შემთხვევების აღნუსხვითა და ზოგადი ინფორმაციებით შემოიფარგლება.

ყოველივე ეს შედეგია იმისა, რომ დასახელებულ რეგიონებში არ შესრულებულა საქართველოს სახელმწიფოს მეთაურის 1995 წლის 7 სექტემბრის №344 ბრძანებულება, რომლის თანახმადაც ადგილებზე მოსახლეობის ხელზე არსებული ფულის ნიშნების ეროვნულ ვალუტაზე გადაცვლის ღონისძიების განხორციელებისათვის პასუხისმგებლობა დაკისრებული ჰქონდათ საქართველოს სახელმწიფოს მეთაურის რწმუნებულებს, ქალაქების მერებსა და რაიონების გამგებლებს.

ზემოაღნიშნულ რეგიონებს ჯეროვან ყურადღებას არ აქცევენ სამინისტროები და უწყებები, რომლებიც დაკისრებული ფუნქციებიდან გამომდინარე, ვალდებული არიან იზრუნონ ქვეყანაში ლარის მიმოქცევის მდგომარეობის გასაუმჯობესებლად და ამ სფეროში არსებული ნაკლოვანებების აღმოსაფხვრელად. საჭიროა ამ მიმართებით კოორდინირებული და სისტემატური მოქმედება, წინააღმდეგ შემთხვევაში მათ მიერ არსებული პრობლემების ეპიზოდურად, უწყებრივად განხილვა სასურველ შედეგს ვერ მოიტანს.

ქვეყნის მთელ ტერიტორიაზე ლარის ერთადერთ საგადამხდელო საშუალებად დამკვიდრებისა და ამ სფეროში არსებული ხარვეზების აღმოფხვრის მიზნით:

1. შეიქმნას საქართველოს ტერიტორიაზე ფულის მიმოქცევის სტაბილიზაციის ხელშემწყობი სამთავრობო კომისია შემდეგი შემადგენლობით:

ნიკო ლეკიშვილი – საქართველოს სახელმწიფო მინისტრი, კომისიის თავმჯდომარე
ნოდარ ჯავახიშვილი – საქართველოს ეროვნული ბანკის პრეზიდენტი, კომისიის თავმჯდომარის მოადგილე
ჯამლეტ ბაბილაშვილი – საქართველოს გენერალური პროკურორი
ნუგზარ ბაბუციძე – საქართველოს ეროვნული უშიშროების საბჭოს აპარატის უშიშროების საკითხთა სამსახურის უფროსი
თემურ ბასილია – საქართველოს პრეზიდენტის თანაშემწე ეკონომიკური რეფორმების საკითხებში
პეტრე ბაქრაძე – საქართველოს სახელმწიფო კანცელარიის ეკონომიკური სამსახურის უფროსი
თემურ ბერიძე – საქართველოს სტატისტიკის სახელმწიფო დეპარტამენტის თავმჯდომარე
თენგიზ გაზდელიანი – საქართველოს სოციალური დაცვის, შრომისა და დასაქმების მინისტრი
კახა თარგამაძე – საქართველოს შინაგან საქმეთა მინისტრი
ფრიდონ ინჯია – საქართველოს კავშირგაბმულობისა და ფოსტის მინისტრი
შოთა კვირაია – საქართველოს სახელმწიფო უშიშროების მინისტრი 

ირაკლი მენაღარიშვილი – საქართველოს საგარეო საქმეთა მინისტრი
ვარდიკო ნადიბაიძე – საქართველოს თავდაცვის მინისტრი
თევდორე ნინიძე – საქართველოს იუსტიციის მინისტრი
ვლადიმერ პაპავა – საქართველოს ეკონომიკის მინისტრი
რევაზ შავიშვილი – საქართველოს კონტროლის პალატის თავმჯდომარე
მიხეილ ჭკუასელი – საქართველოს ფინანსთა მინისტრი
ბადრი ხატიძე – საქართველოს პრეზიდენტის რეგიონალური პოლიტიკისა და მართვის სამსახურის უფროსი.

2. საქართველოს ტერიტორიაზე ფულის მიმოქცევის სტაბილიზაციის ხელშემწყობმა სამთავრობო კომისიამ 10 დღეში დასამტკიცებლად წარმოადგინოს კომისიის დებულება.

3. საქართველოს პრეზიდენტის სახელმწიფო რწმუნებულებმა ქვემო ქართლის მხარეში ლ. მამალაძემ, მცხეთა-მთიანეთის მხარეში თ. გიორგაძემ და სამცხე-ჯავახეთის მხარეში გ. ბარამიძემ ფულის მიმოქცევის სტაბილიზაციის ხელშეწყობის მიზნით ადგილებზე სათანადო ღონისძიებათა განსახორციელებლად საქართველოს ეროვნული ბანკის, ეკონომიკის სამინისტროს, ფინანსთა სამინისტროს, უშიშროების სამინისტროს, შინაგან საქმეთა სამინისტროს, რეგიონალური და ადგილობრივი მმართველობის, ეკონომიკური, მაკონტროლებელი და სხვა შესაბამისი სამსახურების პასუხისმგებელ მუშაკთა მონაწილეობით შექმნან შერეული სამუშაო კომისიები.

სამუშაო კომისიების ხელმძღვანელობა დაეკისროთ უშუალოდ საქართველოს პრეზიდენტის სახელმწიფო რწმუნებულებს ზემოაღნიშნულ მხარეებში.

4. საქართველოს პრეზიდენტის რწმუნებულებმა მცხეთა-მთიანეთის, ქვემო ქართლისა და სამცხე-ჯავახეთის მხარეებში სამთავრობო კომისიის სხდომაზე განსახილველად ერთ თვეში წარმოადგინონ ზემოთ დასახელებულ უწყებებთან და სამინისტროებთან შეთანხმებული გადაწყვეტილების პროექტები ლარის ერთადერთ საგადამხდელო საშუალებად დამკვიდრების უზრუნველსაყოფად რეგიონში განსახორციელებელ ღონისძიებათა შესახებ.

5. საქართველოს საგარეო საქმეთა სამინისტრომ (ი. მენაღარიშვილი), თავდაცვის სამინისტრომ (ვ. ნადიბაიძე) დააჩქარონ რუსეთის ფედერაციის შესაბამის სამსახურებთან მოლაპარაკება საქართველოს ტერიტორიაზე განლაგებულ რუსეთის სამხედრო ბაზებში დასაქმებულ მოსამსახურეთათვის ხელფასების ლარებად გაცემის თაობაზე და უზრუნველყონ სათანადო შეთანხმების გაფორმება.

6. საქართველოს ეროვნულმა ბანკმა (ნ. ჯავახიშვილი), ფინანსთა სამინისტრომ ( მ. ჭკუასელი) და სტატისტიკის სახელმწიფო დეპარტამენტმა (თ. ბერიძე) უზრუნველყონ ქვეყნის გარეთ ნაღდი ვალუტის გატანის აღრიცხვისა და ანალიზის მექანიზმის სრულყოფა.

7. სამთავრობო კომისიამ შეისწავლოს რუსეთის სამხედრო ბაზების ტერიტორიაზე მოქმედი ფაბრიკა-ქარხნების საქმიანობის საკითხი და წარმოადგინოს წინადადებანი ქვეყნის კანონმდებლობის შესაბამისად მათ შემდგომ ფუნქციონირებასთან დაკავშირებით.

8. საქართველოს ფინანსთა სამინისტრომ, შინაგან საქმეთა სამინისტრომ (კ. თარგამაძე), უშიშროების სამინისტრომ (ჯ.გახოკიძე) და კონტროლის პალატამ (რ. შავიშვილი) მიიღონ ქმედითი ზომები უცხოურ ვალუტაზე ვაჭრობისა და მომსახურების ფაქტების დროულად გამოვლენისა და აღკვეთის მიზნით.

9. საქართველოს ეკონომიკის სამინისტრომ (ვ. პაპავა), ფინანსთა სამინისტრომ, შინაგან საქმეთა სამინისტრომ და სახელმწიფო უშიშროების სამინისტრომ გაატარონ გადამჭრელი ღონისძიებები საქართველოს საცალო-სავაჭრო ქსელში და მომსახურების სფეროში ფასების გამოუცხადებლობის შემთხვევების აღსაკვეთად.

10. ძალადაკარგულად ჩაითვალოს საქართველოს სახელმწიფოს მეთაურის 1995 წლის 21 თებერვლის №41 და 1995 წლის 17 ივნისის №244 ბრძანებულებები.

ე. შევარდნაძე

